
Dyddiad cyhoeddi: 6 Mawrth 2025

Cais Rhyddid Gwybodaeth 34/24

Rydych chi wedi gofyn y canlynol i ni...
Pam mae’r gwaith ar orsaf drenau Ynyswen yn Rhondda Cynon Taf wedi dod i ben? Y bwriad gwreiddiol oedd y byddai’r orsaf yn agor y llynedd. Beth sydd wedi achosi’r oedi hwn a phryd fydd y gwaith yn ailddechrau?
YMATEB

Fel rhan o raglen Metro De Cymru, rydym wedi gwneud gwaith helaeth i drawsnewid ac uwchraddio llinell Treherbert. Mae hyn wedi cynnwys gosod signalau modern newydd, trydaneiddio’r llinell, ac ychwanegu tair dolen ar y cledrau mewn lleoliadau strategol, gan ein galluogi i gynyddu nifer y gwasanaethau sy’n gallu gweithredu ar y llinell yn y dyfodol.
Fel rhan o’r gwaith hwn, fe wnaethom osod dolen newydd ar y cledrau drwy orsaf Ynyswen. Yn 2023, dechreuodd y gwaith o uwchraddio’r orsaf i ddarparu ar gyfer y cledrau rheilffordd sydd newydd gael eu gosod, gan gynnwys:
· ail blatfform newydd i ddarparu ar gyfer y ddolen newydd ar y cledrau;
· pont droed Mynediad i Bawb gyda grisiau a mynediad lifft i bob platfform;
· gwaith draenio i atal llifogydd ar y cledrau; a 
· dodrefn platfform a systemau gwybodaeth newydd i gwsmeriaid.
Parhaodd y gwaith i uwchraddio’r orsaf drwy gydol y cyfnod roedd llinell Treherbert ar gau, rhwng Gwanwyn 2023 a dechrau 2024, gan gynnwys cladin y bont droed newydd a’r sylfeini ar gyfer y platfform newydd. 
Ym mis Mai 2024, cafodd llinell Treherbert ei thrydaneiddio’n llwyddiannus, a daeth y gwifrau uwchben sy’n rhedeg drwy orsaf Ynyswen yn fyw. Er bod hyn wedi caniatáu i ni gyflwyno trenau trydan newydd ar y llinell a chyflawni gwelliannau i’n cwsmeriaid, mae wedi effeithio ar y mynediad adeiladu sydd ar gael yng ngorsaf Ynyswen. 
Ar ôl gwefru’r llinell, dim ond yn ystod cyfnodau pan fydd y gwifrau uwchben wedi’u diffodd dros dro y gellir gwneud gwaith peirianyddol mawr. Mae’r mynediad cyfyngedig hwn, ynghyd â chymhlethdod y gwaith draenio, wedi effeithio ar y rhaglen wreiddiol.
Erbyn dechrau mis Chwefror 2025, roedd ein timau wedi llwyddo i gwblhau’r gwaith draenio o amgylch platfform newydd yr orsaf ac wedi tynnu’r offer pwmpio dŵr o’r safle. Gwnaethant hefyd gwblhau gwaith ar y ffordd wrth ymyl yr orsaf, a oedd yn cynnwys gosod arwyddion, bolardiau a chyrbau parhaol. Yn dilyn hyn, cafodd y gwaith ei ohirio dros dro tan fis Ebrill 2025 er mwyn i’n timau allu cynllunio’r mynediad angenrheidiol ar gyfer cam olaf y prosiect. 
Bydd y tîm yn dychwelyd ddechrau mis Ebrill i gwblhau eu gwaith, gan ganolbwyntio ar orffen y platfform a phont newydd yr orsaf. Disgwylir i’r holl waith adeiladu yn yr orsaf gael ei gwblhau erbyn diwedd haf 2025, gan ein galluogi i gyflwyno’r dogfennau angenrheidiol i’r Swyddfa Ffyrdd a Rheilffyrdd (ORR) i gael caniatâd i’r orsaf ailagor ym mis Tachwedd 2025. Os bydd unrhyw newidiadau i’r dyddiad hwn, byddwn yn ysgrifennu at y gymuned leol i roi’r wybodaeth ddiweddaraf iddynt am ein cynnydd.

Gobeithio y bydd yr wybodaeth hon yn ddefnyddiol i chi.

Yn gywir,  
 
Trafnidiaeth Cymru

Hawliau Apelio
Os ydych chi’n anhapus â’r ffordd y cafodd eich cais ei drin a’ch bod chi’n dymuno gwneud cwyn neu wneud cais am adolygiad o’n penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon ar ganlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch chi gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Cheshire, SK9 5AF neu gallwch chi gysylltu â Swyddfa’r Comisiynydd Gwybodaeth drwy adran ‘Gwneud Cwyn’ eu gwefan ar y ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".


image1.png
TRAFNIDIAETH CYMRU
TRANSPORT FOR WALES





